ՀԱՅ ԼՐԱՏՎԱՄԻՋՈՑՆԵՐԻ ԴԵՐԸ ՈւԿՐԱԻՆԱՀԱՅԵՐԻ` ՑԵՂԱՍՊԱՆՈւԹՅՈւՆԻՑ  ՀՐԱՇՔՈՎ ՓՐԿՎԱԾՆԵՐԻ ՆԵՐԿԱ ՍԵՐՈւՆԴՆԵՐԻ ԿՅԱՆՔԸ ԼՈւՍԱԲԱՆԵԼՈւ ԳՈՐԾՈւՄ
     Պատվարժան  գործընկերնե՛ր, հարգելի ներկանե՛ր.

 Ուկրաինայում կա կես միլիոն հայ,  27 կազմավորված հայկական համայնք: Նրանցից շատերն ունեն իրենց կիրակնօրյա դպրոցները, մշակույթի տները, համայնքային թերթերն ու ամսագրերը: Որպես հինավուրց կանոն, նրանք համախմբված են քրիստոնեական հավատքի խորան` հայ Առաքելական եկեղեցիների շուրջ: Ուկրաինահայերի  համայնքների աշխատանքային գործունեությունը  լայնորեն լուսաբանվում են Ուկրաինայի հայկական լրատվամիջոցների` «Հայկական լրատու» հանդեսի, «Մասյաց աղավնի» ամսագրի, «Արագած», «Նոր դար», «Կանչ» և համայնքային մյուս թերթերի միջոցով:

     Գործում են Հայկական հեռուստածրագրեր Օդեսայում, Ղրիմում և այլ մարզերում: «Եվրոպայի հայ ժառանգությունը» նախագծի հեղինակները արդեն երկրորդ տարին է զբաղվում են նույնանուն ֆիլմի նկարահանումներով: Առաջին ֆիլմի շնորհանդեսը մեծ հաջողությամբ անցավ Եվրոպական մի շարք երկրներում, Ուկրաինայում, ինչպես նաև մասնակցեց Հայաստանում «Ոսկե ծիրան» փառատոնին: Երկրորդ ֆիլմը, որի նկարահանումները շարունակվում են մինչ այժմ, ամբողջությամբ նվիրվում է հայ գրատպության 500-ամյակին: Միաժամանակ նյութեր են հայթհայթվում «Ցեղասպանության վերջին ականատեսները և նրանց տաղանդավոր ժառանգների ծլարձակումները» սցենարի համար: Արժանահիշատակ ենք համարում նշել, որ այս տարվա  (2012 թ.) մարտի 27-ին  Եվրոխորհրդարանում Հայ  Ընդհանուր Բարեգործական Միության  (ՀԲԸՄ) ՙԱրմենիակա՚ ծրագրի շրջանակներում, տեղի ունեցավ «Եվրոպայի Հայ ժառանգությունը»  առաջին ֆիլմի ցուցադրումը,  ինչպես նաև «Հայկական լրատո»-ի շնորհանդեսը: Եվրոխորհրդարանի մի շարք պատգամավորների և կոմիսարների կողմից այն արժանացավ մեծ գնահատանքի, որը ոգևորիչ առիթ հանդիսացավ գրելու «Հայկական լրատու» հանդեսի ստեղծագործական հոդվածաշարերի ու ակնարկաշարերի անթոլոգիան:  Ընտրանի-գիրքը նվիրված է Վենետիկում հայ գրատպության 500-ամյակին և Հայոց Մեծ Եղեռնի անմեղ զոհերի հիշատակին: Ակնարկաշարերը` այն նշանավոր  ուկրաինահայերի մասին  է, ովքեր ակունքներով  Արևմտյան Հայաստանից են` հրաշքով փրկվածների ժառանգները: Անթոլոգիայում մեծ տեղ են գտել Ուկրաինայում  ցեղասպանության համահայկական հարցերի վերաբերյալ նյութերն ու հոդվածաշարերը, որոնք, կարծում ենք, կհետաքրքրեն սփյուռքի մեր գրչակից ընկերներին և հայրենակիցներին, ուստի հոգու մեծ նվիրումով գիրքը այժմ ընծայելու ենք լրագողների համահայկական 6-րդ  համաժողովի մեր բոլոր մասնակիցներին:    

      Օտար ափերում հայ ինքնության պահպանման, զարգացման ու առաջընթացի համար մենք պետք է համախմբենք մեր բոլոր ուժերը, մեր միտք ու խելքի, մշակույթի, բոլոր ոլորտների ստեղծարար աշխատանքի նշանակալի ներդրումն ու նպաստը ունենանք Մայր-Հայրենիքի հզորացման գործում: 

    Շուտով Ուկրաինայում տեղի կունենան Գերագույն խորհրդի դեպուտատների ընտրությունները: Հայոց ցեղասպանության  ճանաչման գործում  Ուկրաինայում մեր նորընտիր պատգամավորները, անշուշտ, կունենան  իրենց նշանակալի ներդրումը այդ կարևոր հարցում:

     Մենք մի մասնիկն ենք մեր ճակատագրային  Սփյուռքի, սակայն ուզում ենք դառնալ հորդառատ գետի նման սնուցող  մի երակ` մեր Ավետյաց երկիր Հայաստանի` «Սփյուռք-Հայաստան-Արցախ»  եռամիասնությա՛ն մեջ: 

  Կարծում եմ, որ սփյուռքի մեր շատ հայրենակիցների կարծիքը արտահայտած կլինեմ, եթե  ասեմ.

   -Միջազգային բարձր ատյաններում Հայաստանը պե՛տք է ունենա ի՛ր «Երկաթե շերփը», ինչպես կասեր Խրիմյան Հայրիկը: Քանզի արդեն չորրորդ, թե հինգերորդ սերունդների արյան ավիշներով ու երակներով դեռ հոսում են մեր գենային հիշողության ահասարսուռ  եղեռնագործության պատկերները… Ցեղասպանությունը ահավոր ոճիր է. դա բաց վերք է, որ երբեք չի սպիանում, դաժան ու կսկծալի իրողություն, իրական ու արյունոտ պատմություն, որ աղաղակի է նման: Դեր -Զորի անապատների անմեղ զոհերը մեզանից ծաղիկներ չեն պահանջում … 

  Դժոխային արհավիրքներ տեսած մեր հնամենի-էթնիկ ժողովուրդը, պե՛տք է առաջատար լինի ու լսելի դարձնի արդարության համար ի՛ր որոշիչ ձայնը: Այդ ձայնը, պետք է լինի և՛ շատ, և՛ հզոր: Պետք է նաև, որ Մարդու իրավունքների միջազգային պաշտպանության կազմում, լինեն նաև Մայրեր`  նվիրյալ Մայրեր, իրավաբան ու դիվանագետ  Մայրեր, որպեսզի աշխարհում ո՛չ մի ժողովուրդ  չտեսնի եղեռն` անմեղ ու անզեն մարդկանց համատարած բնաջնջում, կոտորած: 

     Ազգային պատկանելության կամ կրոնական դավանանքի համար ո՛չ մի ազգի և ո՛չ մի մարդ` բարբարոսի ձեռքով երբե’ք չպետք է կացնահարվի, ինչպես վարվեցին մեր հարևան երկրի մարդատյաց-ազգայնամոլ իշխանավորները: Նրանք ազգային պատկանելության ու կրոնական դավանանքի համար հայ քնած երիտասարդին կացնահարող մարդասպանին` խրախուսեցին, նույնիսկ հերոսացրին… Նման արարքները պետք է դատապարտվեն  աշխարհի բոլո’ր ժողովուրդների  կողմից, այլապես` ի վերուստ, վերահաս կործանման վտանգը կսպառնա բոլորիս…

    Մենք ուզում ենք խաղաղությո՛ւն: Բոլոր մայրերի անունից եմ ասում` այն ինչ պատահեց մեզ հետ, թող ո՛չ մի ազգի ու ո՛չ-ոքի  հետ չպատահի: 

     Իսկ սփյուռքում գտնվող յուրաքանչյուր Հա՛յ, կարո՛տի, տենչա՛նքի, խաղաղությա՛ն  համար` պետք է զինված լինի պայքարի ոգով  ու ասի.

    Ես մի բուռն եմ քո հողի,  

    Ես մի ծիլն եմ քո արտի
    Ես մի թերթն եմ քո վարդի..

    Հա-յաս-տան երկիր,

    Հա-յաս-տան…

    Հայաստա’ն, շատ ենք ու ուզում  և կձգտենք, որ դու դառնաս  հզո՛ր Հայաստան:

                                           ՄԵԴԵԱ  ԱԹՅԱՆ
                               Ուկրաինական  պատվիրակության
                               ներկայացուցիչ , «Հայկական լրատու»  

                                հանդեսի գլխավոր խմբագիր
